
Abstrak

Fatwa mengenai hukum umat Islam menyambut perayaan Valentine’s Day adalah salah satu fatwa
yang dikeluarkan oleh Jabatan Mufti Sarawak pada 11 Ogos 2008. Setiap hukum yang diputuskan
perlu melalui kaedah pendalilan dan proses istinbat yang teliti sebelum dimuktamadkan jenis
hukumnya. Sebahagian besar kajian yang dilakukan mengenai isu penfatwaan dan perayaan seperti
Valentine’s Day tertumpu kepada fatwa di peringkat kebangsaan dan negeri-negeri di Malaysia.
Namun, kajian khusus terhadap fatwa yang dikeluarkan oleh Jabatan Mufti Sarawak masih terhad,
dan ini menimbulkan jurang pengetahuan dalam bidang fekah kontemporari di Malaysia Timur.
Justeru, kajian ini dijalankan bagi meneliti kaedah pendalilan yang diaplikasikan dalam penentuan
fatwa tersebut. Dua objektif utama kajian ditetapkan, iaitu untuk mengenal pasti dan menganalisis
kaedah pendalilan hukum yang digunakan dalam fatwa tersebut. Kajian ini menggunakan reka
bentuk kajian kualitatif asas dengan kaedah pengumpulan data melalui kajian dokumen, manakala
data dianalisis menggunakan kaedah analisis kandungan. Hasil kajian mendapati bahawa fatwa
hukum umat Islam menyambut perayaan Valentine’s Day ditentukan melalui kaedah /afziyyat, iaitu
kaifiyyat dilalat al-lafz ‘ala al-ma’na yang merangkumi empat pendekatan utama: ‘ibarat nas, isyarat
nas, dilalat nas dan igtida’ nas. Kajian ini merumuskan bahawa pendekatan ini memperlihatkan
keprihatinan institusi fatwa dalam menjaga kemurnian akidah dan akhlak umat Islam, khususnya
dalam mengekang pengaruh budaya luar yang boleh merosakkan nilai-nilai syariah.

Abstract

The fatwa regarding the permissibility of Muslims celebrating Valentine's Day was issued by the Mufti
Department of Sarawak on 11 August 2008. Each ruling that is decided must go through a thorough
method of reasoning and istinbat process before finalization. Most research on fatwas and
celebrations like Valentine's Day focuses on fatwas at the national and state levels in Malaysia.
However, specific studies focusing on the fatwas issued by the Sarawak Mufti Department remain
limited, and this creates a knowledge gap in the field of contemporary fekah in East Malaysia.
Therefore, this study aims to examine the method of reasoning applied in determining the fatwa.
Two main objectives were established: to identify and analyze the method of legal reasoning used
in the fatwa. This study used a basic qualitative research design with data collection methods through
document review, while the data was analyzed using content analysis methods. The findings
revealed that the legal fatwa of Muslims celebrating Valentine's Day was determined through the
method of lafziyyat, namely kaifiyyat dilalat al-lafz 'ala al-ma'na which includes four main approaches:
‘ibarat nas, isyarat nas, dilalat nas dan iqtida’ nas. This study concluded that this approach shows
the concern of the fatwa institution in maintaining the purity of the agidah and morals of Muslims,
especially in curbing the influence of external cultures that can damage shariah values.

Pengenalan

Fatwa secara umum adalah sebagai penjelasan bagi persoalan yang mempunyai isu atau perkara yang
tertentu yang memerlukan jawapan. Menurut al-Qaradhawi (1992), fatwa merupakan penjelasan dan
jawapan terhadap sesuatu persoalan yang diajukan oleh mana-mana individu atau berkumpulan.
Menurut Al-Zuhayli (2007), fatwa merupakan jawapan yang diberikan oleh mufti apabila terdapat
persoalan yang diajukan kepadanya dengan melalui proses penfatwaan yang berlandaskan kepada
Islam. Menurut Zainuddin et al. (2024); Ramle et.al (2023) dan Junaidi & Samudin, (2022), fatwa
merupakan keputusan berhubung hukum agama yang dikeluarkan oleh pihak berwibawa apabila wujud
persoalan atau timbulnya sesuatu isu yang tidak mempunyai penyelesaian secara jelas, serta
memerlukan penjelasan berdasarkan sumber-sumber hukum yang diiktiraf.

Zaidan (2001) menyatakan bahawa fatwa ialah hujah berkenaan undang-undang lIslam.
Apabila ada seseorang bertanya tentang hukum syariah, maka jawapan diberikan oleh mufti dianggap
sebagai fatwa. Apabila soalan yang diajukan kepada mufti tidak berkaitan dengan fatwa, jawapan yang
dijawab oleh mufti kepada soalan itu tidak dianggap sebagai fatwa. Jadi, jelaslah bahawa fatwa adalah
suatu jawapan mufti kepada persoalan berkaitan hukum syariah.

Menurut Wan Khairuldin et al. (2019), mufti adalah individu penting yang menjadi rujukan dan
penjelasan serta keputusan apabila wujud kekeliruan berkaitan syariat Islam yang berlaku dalam
kalangan masyarakat. Memandangkan fatwa merupakan penjelasan hukum dan mempunyai kuasa
tersendiri, maka menjadi kemestian bagi seorang mufti mempunyai etika dan menguasai kaedah
pendalilan supaya fatwa yang diterbitkan itu selari dengan hukum Islam. Menurut Hassan & Wan
Khairuldin (2020) pula, mufti perlu memastikan bahawa fatwa yang diputuskan tidak bercanggah
dengan sumber utama dalam perundangan Islam serta tidak menghapuskan nilai-nilai magasid syariah.
Sekiranya terdapat percanggahan dengan perkara tersebut, maka mufti perlu menilai semula fatwa
tersebut bagi memastikan ia utuh dan menepati garis panduan Islam.

Dalam pengeluaran sesuatu hukum dan fatwa, terdapat dua elemen yang diambil perhatian
iaitu sumber utama dalam perundangan Islam dan kaedah pendalilan sesuatu masalah atau isu (al-
Syarkhasi, 1993; al-Zuhayli, 2007). Sumber utama dan asas dalam perundangan Islam adalah terdiri
daripada al-Quran, al-Sunnah, ijmak dan gias (al-Qaradhawi, 1992; al-Syarkhasi, 1993; al-Zuhayli,
2007) manakala kaedah pendalilan hukum pula merupakan kaedah yang digunakan bagi menentukan
sesuatu hukum dan elemen yang sangat penting dalam ilmu usul fekah (al-Syarkhasi, 1993; Zaidan,
1996; al-Zuhayli, 2007). Para ulama menggunakan kaedah pendalilan untuk menjelaskan hukum-
hakam yang dipersoalkan oleh individu tertentu.

Menurut Wan Khairuldin (2014), kaedah pendalilan hukum adalah merupakan satu metode
pengeluaran hukum daripada nas-nas al-Quran dan hadis. Oleh itu, untuk mengelakkan kesilapan
dalam pengeluaran hukum daripada nas al-Quran dan hadis, kaedah pendalilan perlulah dilaksanakan
dengan cermat dan berhati-hati. Justeru itu, langkah bagi jawapan hukum perlu diperincikan bagi
menghasilkan hukum yang sesuai dengan sesuatu permasalahan yang timbul.

Wan Khairuldin et al. (2020) menyatakan bahawa proses penfatwaan perlu melalui empat
peringkat iaitu al-taswir, al-takyif, al-hukm dan al-ifta’ bagi menyelesaikan masalah yang dikemukakan
oleh masyarakat agar lebih komprehensif. Beliau dengan jelas menggambarkan bahawa al-taswir dan
al-takyif memainkan peranan penting dalam penyelidikan berkaitan Islam. Al-takyif merupakan kaedah
menyesuaikan dan membandingkan isu baharu dengan skop yang sama dan ia merupakan salah satu
kaedah yang terdapat dalam usul fekah.

Menurut Hashim (2017) pula, kaedah pendalilan merupakan alat bantu bagi ulama fekah untuk
sentiasa berada di landasan yang betul dalam menentukan sesuatu hukum. Terdapat dua pendekatan
atau kaedah yang digunakan oleh ulama fekah, iaitu pendekatan kaedah /afziyyat (lafaz) dan
maknawiyyat (makna). Kaedah /afziyyat ini membincangkan tentang penggunaan lafaz atau perkataan
tertentu. Para mujtahid menggunakan panduan ini untuk mengenal pasti dan memahami setiap
perkataan dalam nas syarak. Kaedah ini juga digunakan untuk menyelaraskan makna dengan lafaz.
Jika terdapat dua cara yang berbeza untuk memahami sesuatu nas, seperti makna lafaz atau konteks
sejarah peristiwa, panduan ini dapat dijadikan jalan tengah untuk menyelesaikan perbezaan tersebut.
Kaedah maknawiyyat pula membincangkan cara mengenal pasti sebab (‘illat) di sebalik hukum dalam
nas syarak. Justeru, kajian ini hanya menfokuskan kepada kaedah pendalilan /afziyyat yang diaplikasi
dalam penfatwaan tentang hukum orang Islam menyambut perayaan Valentine’s Day yang dikeluarkan
oleh Jabatan Mufti Sarawak.

Pemilihan fatwa hukum orang Islam menyambut perayaan Valentine’s Day adalah kerana fatwa
ini menjadi isu kontemporari fekah yang penting untuk diteliti secara lebih mendalam khasnya di
Sarawak. Sarawak yang dikenali sebagai negeri yang mempunyai masyarakat majmuk yang terdiri
daripada pelbagai etnik, perbezaan adat dan budaya turut memberi pengaruh dalam memutuskan
sesuatu hukum (lbrahim et al., 2024). Selain itu, sebahagian besar kajian yang dilakukan mengenai isu
penfatwaan dan perayaan seperti Valentine’s Day tertumpu kepada fatwa di peringkat kebangsaan dan

negeri-negeri di Malaysia. Namun, kajian khusus terhadap fatwa yang dikeluarkan oleh Jabatan Mufti
Sarawak masih terhad, dan ini menimbulkan jurang pengetahuan dalam bidang fekah kontemporari di
Malaysia Timur. Oleh itu, kajian ini berperanan untuk mengisi kelompongan tersebut serta
menyumbang kepada pengkayaan wacana akademik dalam bidang usul fekah khususnya dalam
kaedah pendalilan hukum dalam penfatwaan.

Bagi melihat isu ini, dua objektif ditetapkan. Pertama, mengenal pasti kaedah pendalilan hukum
dalam fatwa hukum orang Islam menyambut perayaan Valentine’s Day di Jabatan Mufti Sarawak.
Kedua, menganalisis penggunaan kaedah pendalilan hukum dalam fatwa hukum orang Islam
menyambut perayaan Valentine’s Day.

Bagi menjawab kedua-dua objektif yang telah ditetapkan, kajian ini menggunakan reka bentuk
kualitatif asas, kajian dokumen dan analisis kandungan sebagai metodologi penyelidikan. Artikel ini
membincangkan lima komponen utama seperti berikut; pertama, pengenalan; kedua, metodologi
kajian; ketiga kaedah pendalilan hukum melalui kaedah lafziyyat; keempat, analisis dapatan dan
perbincangan; dan kelima, kesimpulan.

Metodologi Kajian

Bagi mencapai kedua-dua objektif yang telah ditetapkan, kajian ini menggunakan reka bentuk kualitatif
asas yang dipilih berdasarkan kesesuaian pendekatan tersebut dalam memperoleh data berbentuk teks
yang mendalam berkaitan kaedah pendalilan hukum dalam penetapan fatwa mengenai sambutan
perayaan Valentine’s Day oleh orang Islam. Pemilihan reka bentuk ini kerana pendekatan kualitatif
asas adalah bersifat anjal yang membolehkan pemboleh ubah kajian berkembang dan disesuaikan
sepanjang proses penyelidikan dijalankan (Klenke, 2016). Pendekatan ini juga membolehkan
penerokaan yang menyeluruh dan terperinci dalam mendapatkan maklumat dalam bidang yang dikaji
(Shamsudin, 2025).

Dari segi kaedah pengumpulan data, kajian ini menggunakan pendekatan kajian dokumen.
Kaedah ini lazim digunakan dalam penyelidikan untuk tujuan pentafsiran, pengujian dan peramalan
dapatan kajian (Sugiyono, 2017). Dalam konteks ini, dokumen berfungsi sebagai sumber data sekunder
yang penting dan merangkumi pelbagai bentuk bahan bertulis seperti buku, jurnal, tesis, disertasi,
kertas kerja, minit mesyuarat serta maklumat daripada laman sesawang rasmi institusi Islam termasuk
Jabatan Mufti, Majlis Agama Islam Negeri, dan perpustakaan awam universiti dan negeri.

Untuk tujuan penganalisisan data, penyelidik menggunakan kaedah analisis kandungan.
Kaedah ini merupakan pendekatan kualitatif yang membolehkan penyelidik mengenal pasti tema atau
pola tertentu sama ada yang bersifat khusus atau umum daripada bahan bertulis atau lisan, termasuk
sumber primer dan sekunder (Schreier, 2012).

Secara keseluruhannya, pemilihan reka bentuk kualitatif asas, kaedah pengumpulan data
melalui kajian dokumen, serta pendekatan analisis kandungan telah memberikan asas metodologi yang
kukuh bagi menjawab kedua-dua objektif kajian ini. Pendekatan ini membolehkan penyelidik
memperoleh data yang komprehensif, bersifat mendalam serta relevan dengan objektif kajian yang
meneliti kaedah pendalilan hukum dalam fatwa berkaitan sambutan Valentine’s Day oleh umat Islam.
Justeru, gabungan ketiga-tiga komponen metodologi ini bukan sahaja memperkukuh ketepatan
analisis, malah memastikan kajian dijalankan secara sistematik, beretika dan berpaksikan kepada
sumber yang betul serta berautoriti.

Kaedah Pendalilan Hukum Melalui Kaedah Lafziyyat

Menurut Muda dan Mat Zin (2001), pendekatan kaedah lafziyyat merujuk kepada kaedah yang
digunakan untuk memperoleh dalil serta hukum-hakam yang terkandung dalam makna atau pengertian
lafaz-lafaz nas, termasuk kedudukan lafaz tersebut dalam konteks penggunaannya. Kaedah ini
melibatkan analisis terhadap bentuk lafaz seperti lafaz am, lafaz khas, al-musytarak dan sebagainya.
Dalam disiplin ilmu usul fekah, kaedah ini turut dikenali sebagai al-usuliyyah al-lughawiyyah, iaitu
kaedah kebahasaan yang menekankan aspek linguistik dalam memahami nas syarak.

Kaedah lafziyyat digunakan dalam mengenalpasti pendalilan dan pengambilan hukum
terhadap makna atau pengertian lafaz nas dan kedudukannya. Menurut Zaidan (1996), Mazhab Hanafi
mengklasifikasikan kaedah lafziyyat kepada empat bentuk utama. Pertama, al-lafz bi i’tibar wada’ihi li
al-ma’na, iaitu lafaz yang dikaji dari sudut kedudukannya terhadap makna. Kedua, al-lafz bi i‘tibar
istimal al-lafz fi al-ma’na, yang merujuk kepada penggunaan lafaz dalam menyampaikan makna.
Ketiga, al-lafz bi i‘tibar dilalat al-lafz ‘ala al-ma’na, iaitu penunjukan lafaz terhadap makna. Keempat,
kaifiyyat dilalat al-lafz ‘ala al-ma’na, yang menekankan cara atau kaedah petunjuk lafaz kepada makna.

Dalam konteks kajian ini, pengkaji memberikan tumpuan kepada bentuk keempat, iaitu kaifiyyat
dilalat al-lafz ‘ala al-ma’na (lafaz yang diambil kira dari sudut kaedah petunjuk lafaz pada makna).

Pendekatan ini meneliti bentuk lafaz yang digunakan sebagai dalil syarak dari sudut pendalilan nas.
Kaedah ini seterusnya diperincikan kepada empat kategori utama, iaitu ‘ibarat al-nas (makna yang jelas
melalui lafaz), isyarat al-nas (makna yang difahami melalui isyarat lafaz), dilalat al-nas (makna tersirat
yang difahami daripada struktur lafaz), dan iqgtida’ al-nas (makna yang dituntut secara implisit bagi
melengkapkan kehendak lafaz). Pendekatan ini penting dalam memastikan pentafsiran terhadap nas
dilakukan secara sistematik dan berlandaskan prinsip usul fekah.

i. ‘Ibarat Nas

Menurut al-Syarkhasi (1993), ‘ibarat nas merujuk kepada lafaz yang mengandungi hukum yang jelas
dan dapat difahami secara langsung melalui zahir teks nas. Sebagai contoh, firman Allah SWT dalam
Surah al-Nisa’, ayat 3:

sdoig s VTt B s a5 g sl 5 20 L G 1,556, L

Maksudnya: “...maka berkahwinlah dengan sesiapa yang kamu berkenan dari
perempuan-perempuan (lain): dua, tiga atau empat. Kemudian jika kamu bimbang tidak
akan berlaku adil (di antara isteri-isteri kamu) maka (berkahwinlah dengan) seorang
sahaja...”

(Surah al-Nisa’: 3)

Ayat ini sering dijadikan rujukan dalam membincangkan konsep perkahwinan. Secara umum,
ayat tersebut menerangkan had bilangan isteri yang dibenarkan dalam Islam, iaitu seorang isteri bagi
lelaki yang bimbang tidak mampu berlaku adil, manakala bagi yang diyakini mampu berlaku adil, syarak
membenarkan perkahwinan dengan dua, tiga atau empat orang isteri.

Daripada ayat tersebut, hukum asal yang dapat difahami secara langsung ialah penetapan had
maksimum bilangan isteri, iaitu empat, atau satu bagi yang tidak mampu berlaku adil (Khallaf, 2003).
Walaupun hukum harus berkahwin dapat diambil daripada ayat tersebut, ia bukanlah maksud utama
nas, sebaliknya merupakan makna yang terbit secara tidak langsung. Oleh itu, perbahasan mengenai
‘ibarat al-nas menekankan bahawa fokus utama adalah kepada maksud zahir lafaz yang memberi
pengertian hukum secara langsung daripada teks al-Quran tanpa memerlukan pentafsiran yang
mendalam.

ii. Isyarat nas

Menurut al-Syarkhasi (1993), isyarat nas merujuk kepada kefahaman yang diperoleh daripada petunjuk
yang terkandung dalam lafaz nas, meskipun makna tersebut tidak dinyatakan secara eksplisit.
Kefahaman ini memerlukan pemerhatian dan analisis yang mendalam terhadap struktur lafaz serta
konteks penggunaannya. Ini kerana makna yang diperoleh melalui isyarat al-nas bersifat tersirat dan
hanya dapat difahami melalui petunjuk tertentu yang terkandung dalam nas tersebut. Oleh itu, adalah
penting bagi seorang mujtahid untuk mengenal pasti dan memahami petunjuk-petunjuk tersebut agar
hukum yang diperoleh tidak menyimpang daripada maksud sebenar syariat. Kadangkala, isyarat ini
boleh dikenal pasti dengan jelas, namun dalam situasi tertentu, ia memerlukan penelitian yang lebih
mendalam. Sebagai contoh, firman Allah SWT dalam surah al-Baqarah, ayat 187:

3o ) i pzal 10 50 o

Maksudnya: “Dihalalkan bagi kamu, pada malam hari puasa, bercampur (bersetubuh)
dengan isteri-isteri kamu ....”

(Surah al-Bagarah: 187)

Ayat ini menunjukkan bahawa hubungan suami isteri dibenarkan pada waktu malam sepanjang
bulan Ramadan, dengan syarat ia dilakukan sebelum terbit fajar. Melalui isyarat dalam ayat ini juga
difahami bahawa jika seseorang masih berada dalam keadaan berhadas besar ketika fajar
menyingsing, keadaan tersebut tidak membatalkan puasanya. Meskipun makna ini tidak dinyatakan
secara langsung dalam lafaz ayat tersebut, ia diperoleh melalui isyarat yang terkandung dalam konteks

dan susunan ayat yang memerlukan pemahaman secara mendalam terhadap maksud nas. Ini
menegaskan kepentingan isyarat nas sebagai salah satu mekanisme penting dalam proses pendalilan
hukum Islam.

iii. Dilalat nas

Menurut al-Zuhayli (2007), dilalat al-nas merujuk kepada lafaz yang menunjukkan hukum secara
mantuq (tersurat) dalam teks nas, yang seterusnya menjadi asas kepada penetapan hukum maskut
(tersirat) yang tidak dinyatakan secara langsung dalam teks. Dalam kedua-dua bentuk ini, ‘illat (sebab
hukum) adalah sama, dan ia difahami berdasarkan gaya bahasa yang digunakan dalam nas tersebut
tanpa memerlukan kepada penelitian mendalam atau proses ijtihad. Apabila perbandingan dilakukan
antara kedua-dua jenis hukum ini, hukum yang diperoleh secara maskut boleh jadi sama kuat atau
lebih kuat daripada hukum yang diperoleh secara mantuq. Sebagai contoh, firman Allah SWT dalam
Surah al-Isra’, ayat 23:

(o8 Y3 W ofis gt Vg O e o S

Maksudnya: “... Maka janganlah engkau berkata kepada mereka (sebarang perkataan
kasar) sekalipun perkataan "ah", dan janganlah engkau menengking menyergah mereka,
tetapi katakanlah kepada mereka perkataan yang mulia (yang bersopan santun).”

(Surah al-Isra’: 23)

Ayat ini menjelaskan tentang perintah berbuat baik kepada kedua-dua ibu dan bapa. Lafaz ayat
tersebut secara jelas (mantuq) melarang anak daripada mengucapkan perkataan kasar seperti “ah”
kepada ibu bapa. Perkataan ini dianggap ringan dari sudut kekasaran, namun tetap ditegah kerana
boleh menyinggung perasaan ibu bapa (Kamaruddin, 2020). Berdasarkan kaedah dilalat al-nas,
larangan terhadap ucapan ringan tersebut menunjukkan dengan lebih kuat larangan terhadap
perbuatan yang lebih kasar atau menyakitkan hati, meskipun tidak dinyatakan secara eksplisit dalam
ayat tersebut (Hashim, 2017). Oleh itu, melalui pemahaman terhadap dilalat al-nas, dapat dirumuskan
bahawa larangan terhadap sebarang bentuk perlakuan yang menyakiti ibu bapa, sama ada secara lisan
mahupun perbuatan, adalah lebih utama dan jelas berdasarkan fillat yang difahami daripada teks asal.

iv. Iqgtida’ nas

Perkataan igtida’ secara literal membawa maksud meminta atau menghendaki (Zaidan, 1996). Dalam
konteks usul fekah, menurut al-Syarkhasi, 1993), iqtida’ al-nas merujuk kepada tuntutan atau kehendak
sesuatu nas yang menunjukkan makna tersirat yang tidak dinyatakan secara jelas dalam lafaz nas itu
sendiri, tetapi diperlukan bagi melengkapkan kefahaman terhadap maksud sebenar teks. Meskipun
maksud tersebut tidak disebut secara eksplisit, analisis mendalam terhadap kandungan dan struktur
nas berkenaan membuktikan bahawa terdapat makna tertentu yang menjadi keperluan bagi
memaknakan lafaz tersebut secara sempurna. Oleh itu, dalam keadaan tertentu, nas tersebut boleh
dijadikan dalil untuk menetapkan makna yang tidak dinyatakan secara langsung. Pendekatan iqtida’ al-
nas digunakan dalam proses istinbat hukum untuk mengenal pasti petunjuk tersirat dalam sesuatu nas
yang secara tersurat tidak mengungkapkan keseluruhan makna yang dimaksudkan. Sebagai contoh,
firman Allah SWT dalam Surah al-Nisa’, ayat 23:

Maksudnya: “Diharamkan ke atas kamu ibu-ibu kamu dan anak-anak perempuan kamu...”
(Surah al-Nisa’: 23)

Ayat ini menjelaskan tentang larangan terhadap perkahwinan dengan ibu dan anak perempuan.
Ayat tersebut menggunakan lafaz “diharamkan atas kamu” namun tidak secara jelas menyebut
perbuatan yang diharamkan. Melalui kaedah iqtida’ al-nas, para ulama mentafsirkan bahawa yang
diharamkan itu adalah perbuatan berkahwin dengan golongan yang disebutkan. Oleh itu, hukum haram
berkahwin dengan ibu dan anak perempuan ditetapkan berdasarkan pemahaman tersirat daripada nas
tersebut, yang diperoleh melalui analisis terhadap kehendak makna yang tersirat dalam struktur ayat.

Pendekatan ini memainkan peranan penting dalam melengkapkan kefahaman terhadap teks nas
syarak yang tidak menyatakan hukum secara langsung tetapi memerlukannya bagi menzahirkan
maksud sebenar.

Oleh yang demikian, dalam pengaplikasian kaifiyyat dilalat al-lafz ‘ala al-ma’na iaitu
pendekatan yang menilai lafaz berdasarkan kaedah petunjuk lafaz terhadap makna urutan penggunaan
kaedah pendalilan daripada nas perlu mengambil kira kekuatan dan keutamaan setiap bentuk dilalat
al-lafz. Urutan tersebut merangkumi empat peringkat utama, iaitu ‘ibarat al-nas, isyarat al-nas, dilalat
al-nas, dan iqtida’ al-nas, yang masing-masing berperanan dalam menentukan tahap kejelasan dan
kekuatan makna hukum yang ingin disampaikan.

Dalam hierarki kekuatan pendalilan, ‘ibarat al-nas diutamakan kerana maknanya diperoleh
secara langsung daripada susunan dan zahir lafaz dalam nas. Hal ini menjadikan ia sebagai dalil yang
paling kuat dan jelas dalam menyampaikan maksud hukum. Sebaliknya, isyarat al-nas diperoleh bukan
melalui struktur lafaz secara langsung, tetapi melalui petunjuk atau maksud tersirat yang memerlukan
penelitian lebih mendalam terhadap konteks ayat. Oleh itu, ‘ibarat al-nas didahulukan berbanding
isyarat al-nas dari sudut keutamaan penggunaan dalil.

Selanjutnya, isyarat al-nas adalah lebih diutamakan berbanding dilalat al-nas kerana ia
menunjukkan kefahaman terhadap petunjuk yang wujud dalam lafaz secara lebih nyata, manakala
dilalat al-nas pula merujuk kepada makna yang difahami berdasarkan mesej tersirat dalam keseluruhan
struktur nas. Dalam hal ini, petunjuk yang diperoleh melalui dilalat al-nas adalah kurang jelas
berbanding isyarat al-nas, justeru meletakkannya pada tahap pendalilan yang lebih rendah.

Akhir sekali, dilalat al-nas mendahului igtida’ al-nas dari segi keutamaan kerana maknanya
dapat dikenalpasti daripada maksud tersirat dalam nas tanpa perlu menambah makna luar yang tidak
disebut. Sebaliknya, iqgtida’ al-nas memerlukan pengambilan makna tambahan yang tidak disebut
secara langsung dalam nas, tetapi diperlukan untuk melengkapkan kefahaman lafaz agar sesuai
dengan maksud syarak yang sahih dan benar (al-Zuhayli, 2007). Urutan ini penting bagi memastikan
proses istinbat hukum dilakukan secara sistematik dan selari dengan kaedah usul fekah yang muktabar.

Dapatan dan Perbincangan

Mesyuarat Lembaga Fatwa Negeri Sarawak Kali Ke-14 yang bersidang pada 11 Ogos 2008M / 09
Syaaban 1429H memutuskan bahawa hukum orang Islam menyambut perayaan Valentine's Day
adalah seperti berikut:

"Amalan menyambut hari Valentine's Day adalah haram dan bertentangan dengan ajaran
Islam."

Fatwa mengenai hukum umat Islam menyambut perayaan Valentine’s Day yang dikeluarkan
oleh Jabatan Mufti Sarawak dianalisis menggunakan kaedah lafziyyaf, di mana kaedah ini
menfokuskan kepada pengupasan lafaz yang digunakan sebagai dalil syarak berdasarkan nas
pendalilan. Dalil yang dijadikan rujukan oleh Lembaga Fatwa dalam penentuan hukum tersebut merujuk
kepada firman Allah SWT dalam surah al-Bagarah, ayat 120:

@

Maksudnya: Orang-orang Yahudi dan Nasrani tidak sekali-kali akan bersetuju atau suka
kepadamu (wahai Muhammad) sehingga engkau menurut agama mereka (yang telah
terpesong itu). Katakanlah (kepada mereka): "Sesungguhnya petunjuk Allah (agama Islam
itulah petunjuk yang benar". Dan demi sesungguhnya jika engkau menurut kehendak
hawa nafsu mereka sesudah datangnya (wahyu yang memberi) pengetahuan kepadamu
(tentang kebenaran), maka tiadalah engkau akan peroleh dari Allah (sesuatu pun) yang
dapat mengawal dan memberi pertolongan kepadamu.

(Surah al-Baqgarah: 120)

Ayat tersebut menjelaskan bahawa Allah SWT memberi peringatan dan amaran kepada umat
Islam bahawa kaum Yahudi dan Nasrani tidak menyukai mereka sehingga umat Islam mengikuti agama
mereka, sedangkan Islam merupakan agama yang benar. Dalam konteks ini, sesiapa yang mengikut
hawa nafsu tanpa berpandukan syariat, maka Allah tidak akan memberikan pertolongan kepadanya.

Susunan kata dalam ayat tersebut, yang tergolong dalam kategori ‘ibarat al-nas, secara jelas
menzahirkan tiga makna utama, iaitu: pertama, kaum Yahudi dan Nasrani tidak menyukai umat Islam
kecuali apabila mereka menyerahkan diri sepenuhnya kepada agama mereka; kedua, Islam adalah
petunjuk yang benar dan hakiki; dan ketiga, terdapat larangan tegas terhadap pengikut hawa nafsu.

Berdasarkan nas tersebut, makna kedua boleh difahami sebagai makna muta‘aliq (maksud
mengiringi), manakala makna pertama dan ketiga merupakan makna as/i (maksud asal). Maksud asal
ayat ini adalah untuk menegaskan bahawa kaum Yahudi dan Nasrani tidak menyukai umat Islam dan
berusaha agar umat Islam mengikuti agama mereka. Sekiranya umat Islam tunduk kepada kehendak
hawa nafsu dan terpengaruh dengan ajakan kaum Yahudi dan Nasrani, maka Allah SWT tidak akan
menurunkan pertolongan-Nya. Melalui penjelasan ini, Allah SWT menegaskan bahawa Islam adalah
agama yang benar dan sahih. Oleh itu, dapat dirumuskan bahawa makna ‘ibarat al-nas yang
terkandung dalam lafaz dalil ini bersifat gatT (muktamad dan pasti).

Dalam ayat ini, Allah SWT menyampaikan berita dengan menggunakan istilah N_AA yang
bermaksud agama mereka, manakala dalam konteks larangan, Allah menggunakan istilah #1351 yang
membawa maksud kehendak hawa nafsu. Perbezaan penggunaan istilah ini menunjukkan bahawa
kaum Yahudi dan Nasrani tidak akan merasa puas atau menerima umat Islam melainkan apabila
mereka mengikut agama tersebut secara mutlak. Ayat ini dengan jelas menegaskan larangan bagi
umat Islam agar tidak mengikuti kehendak hawa nafsu terutama dalam perkara yang bertentangan
dengan ajaran agama, sekaligus mengingatkan agar sentiasa berpegang teguh kepada prinsip dan
syariat Islam. Selain itu, hadis Rasullullah SAW juga menjelaskan iaitu:

Maksudnya: Daripada Abu Said al-Khudri Rasulullah SAW bersabda kamu akan mengikuti
jejak langkah umat-umat sebelum kamu, sejengkal demi sejengkal, sehasta demi sehasta
sehingga jikalau mereka masuk ke lubang biawak pun kamu akan mengikuti mereka.
Sahabat bertanya, ya Rasulullah, Apakah Yahudi dan Nasrani yang dimaksudkan? Nabi
SAW menjawab “Siapa lagi kalau bukan mereka”.

(Riwayat Muslim, 2669)

Kaedah pendalilan yang digunakan dalam hadis di atas ialah kaedah /afziyyat. Makna ‘ibarat
al-nas dalam hadis ini merujuk kepada perbandingan umat Islam yang mengikuti jejak langkah kaum
Yahudi dan Nasrani. Sementara itu, isyarat al-nas yang terkandung menunjukkan bahawa
pengikutannya merujuk kepada aspek kemaksiatan yang diamalkan oleh kedua-dua golongan tersebut.
Walaupun hadis tidak secara eksplisit menggunakan istilah ‘dilarang’ atau ‘diharamkan’, penggunaan
ungkapan “‘masuk ke lubang biawak” berfungsi sebagai kiasan untuk menggambarkan persamaan
tingkah laku umat Islam dengan tingkah laku kaum Yahudi dan Nasrani dalam perkara-perkara yang
bertentangan dengan syariat Islam.

Dalam penafsiran hadis tersebut, Imam al-Nawawi dalam Syarh Muslim ‘ala al-Nawawi
menjelaskan bahawa istilah syibr (sejengkal), dzira’ (sehasta), dan lubang dhab melambangkan
perbuatan umat Islam yang menyerupai tingkah laku kaum Yahudi dan Nasrani, khususnya dalam hal-
hal berkaitan kemaksiatan dan pelanggaran ajaran Islam. Hal ini menunjukkan bahawa fillat al-nas
dalam konteks ini adalah sejajar dengan isu penyertaan dalam upacara atau ritual ajaran agama lain,
seperti sambutan Hari Valentine. Kesimpulannya, makna hukum yang digariskan dalam perkara ini
ditentukan melalui dilalat al-nas, yang menghubungkan larangan tersebut dengan persamaan dalam
‘illat yang terkandung dalam nas tersebut. Selain itu, terdapat juga hadis lain yang digunakan sebagai
asas dalam proses pendalilan bagi fatwa ini, khususnya hadis yang menegaskan larangan mengikuti
amalan yang bertentangan dengan ajaran Nabi Muhammad SAW. Larangan tersebut disandarkan
kepada sabda Rasulullah SAW yang berikut:

Maksudnya: Sesiapa yang mengamalkan perkara yang bukan daripada amalan kami,
maka ia akan ditolak.
(Riwayat al-Bukhari, 2697 dan Muslim, 1718)

Kaedah pendalilan yang diaplikasikan dalam hadis tersebut adalah kaedah lafziyyat. Makna
‘ibarat nas dalam hadis ini merujuk kepada penolakan terhadap individu yang melakukan amalan yang
tidak berlandaskan ajaran agama. Sementara itu, isyarat nas dalam hadis tersebut menggambarkan
perbuatan yang bukan berasal daripada ajaran Islam, seperti yang terdapat dalam ajaran Yahudi,
Nasrani dan lain-lain. ‘lllat bagi hadis ini serta isu sambutan Valentine’s Day adalah seiring,
memandangkan Valentine’s Day menurut sejarahnya merupakan satu ritual atau upacara keagamaan
dalam agama Kristian, di mana sebarang pelaksanaan ritual ajaran selain Islam adalah dilarang untuk
umat Islam. Walaupun begitu, lafaz yang terdapat dalam nas adalah ‘ditolak’ dan bukan ‘dilarang’ atau
‘diharamkan’. Melalui pentafsiran terhadap istilah ‘ditolak’ dalam nas tersebut, segala perbuatan atau
amalan yang berkaitan dengan ajaran agama lain dianggap sebagai haram menurut syarak. Oleh itu,
hukum haram berkaitan sambutan Valentine’s Day yang diputuskan adalah berasaskan kepada nas
tersebut dan keputusan ini dirumuskan melalui pendekatan igtida’ nas. Berdasarkan analisis ini, dapat
disimpulkan bahawa keempat-empat kaedah pendekatan /afziyyat bagi dalil menzahirkan maksud yang
seragam, iaitu melarang umat Islam untuk melakukan atau menyertai mana-mana amalan yang
berasaskan ajaran agama selain Islam.

Berdasarkan dalil yang dikemukakan, fatwa Sarawak merumuskan bahawa hukum menyambut
perayaan Hari Valentine adalah dilarang. Hal ini adalah berdasarkan kepada kaedah pendalilan
menurut nas al-Quran dan hadis yang menegaskan tentang larangan meniru atau mengikuti amalan
kaum Yahudi dan Nasrani termasuklah agama selain Islam. Larangan tersebut berpunca daripada sifat
Hari Valentine sebagai hari perayaan penganut agama Kristian yang mempunyai unsur keagamaan
yang jelas. Oleh itu, penglibatan umat Islam dalam perayaan ini dianggap sebagai pengakuan terhadap
agama tersebut serta redha terhadap kekufuran yang terkandung di dalamnya. Sehubungan itu juga,
pandangan majoriti ulama tidak mengharuskan untuk meraikan, menyambut atau menyertai perayaan
yang berunsurkan kepada ritual keagamaan yang dianjurkan oleh orang bukan Islam. Fatwa yang
diputuskan ini juga adalah sebagai garis panduan dan bimbingan hukum serta wajib ditaati oleh
masyarakat Islam, agar akidah, syariah dan akhlak umat Islam tetap terpelihara. (Zurita & Alwi, 2022;
Sudin & Mahmud, 2022).

Justeru, fatwa yang dikeluarkan oleh Jabatan Mufti Sarawak terhadap sambutan Hari Valentine
menunjukkan penggunaan kaedah /lafziyyat secara menyeluruh, iaitu melalui ‘ibarat al-nas, isyarat al-
nas, dalalat al-nas dan iqtida’ al-nas. Kaedah ini memfokuskan kepada makna zahir lafaz nas, dengan
hujah utama berpaksikan larangan mengikuti kaum Yahudi dan Nasrani, serta keharusan menolak
amalan yang tidak berasal daripada syariat Islam.

Salah satu kekuatan utama fatwa ini ialah penggunaan keempat-empat jenis kaedah lafziyyat,
iaitu ibarat al-nas, isyarat al-nas, dalalat al-nas dan iqtida’ al-nas. Pendekatan ini menunjukkan satu
kaedah istinbat hukum yang tersusun dan berasaskan kepada struktur makna yang wujud dalam teks
syarak. Sebagai contoh, ayat 120 daripada Surah al-Baqarah digunakan melalui ibarat al-nas untuk
menjelaskan ketegasan Allah SWT dalam melarang umat Islam mengikuti agama lain. Hadis Nabi SAW
pula dianalisis melalui isyarat dan dalalah al-nas untuk menyatakan bahawa bahaya menyerupai dan
mengikuti perbuatan atau amalan golongan bukan Islam. Selain itu, pendekatan yang diambil melalui
kaedah dilalat al-nas dan iqtida’ al-nas juga mencerminkan pemahaman mendalam terhadap maksud
dan kehendak syariat, bukan hanya semata-mata merujuk kepada lafaz zahir.

Walau bagaimanapun, pendekatan pendalilan bagi fatwa ini boleh diperkaya dengan
menggabungkan antara kaedah /lafziyyat dan proses penfatwaan yang terdiri daripada empat peringkat
iaitu peringkat al-taswir (gambaran permasalahan), peringkat al-takyif (pengklasifikasian atau
pengkategorian), peringkat al-hukm (penentuan hukum) dan peringkat al-Iffa’ (pengeluaran fatwa).

Kesimpulan

Kajian terhadap fatwa hukum sambutan Valentine’s Day yang dikeluarkan oleh Jabatan Mufti Sarawak
menunjukkan bahawa pendekatan pendalilan hukum yang digunakan adalah berasaskan kaedah
lafziyyat, iaitu dengan merujuk kepada nas-nas yang zahir dari al-Quran dan hadis melalui ibarat al-
nas, isyarat al-nas, dalalat al-nas dan iqtida’ al-nas. Pendekatan ini memperlihatkan keprihatinan
institusi fatwa dalam menjaga kemurnian akidah dan akhlak umat Islam, khususnya dalam mengekang

pengaruh budaya luar yang boleh merosakkan nilai-nilai syariah. Oleh itu, artikel ini mencadangkan
supaya institusi fatwa negeri dapat menggabungkan antara pendekatan tekstual dan kontekstual dalam
proses istinbat hukum. Pendekatan yang lebih seimbang antara disiplin usul fekah tradisional dan
keperluan kontemporari akan memperkukuh kewibawaan fatwa serta meningkatkan tahap penerimaan
dan penghayatan masyarakat terhadap hukum Islam.

